
  శ్రీ రా మా య ణ ము





సూచింపుమనఁ బ్రహ - స్తుఁడు దశాననునిఁ 

జూచి విచారించి - శుక్రుండు మున్ను 

పామరుఁడగు వృష - పర్వునితోడ 

సామోక్తులాడిన - జాడ నిట్లనియె 

"అయ్య ! నీసొమ్ము క - లంత కాలమును 

నెయ్యంబున భుజించి - నేర్చిన మేము 

జగడంబునకుఁ బోవఁ - జావకమాన 

నగునె యిప్పుడు నిశ్చ - యంబైన యదియె 

నెన్నడు జానకి - నియ్య నేననుచుఁ 

బిన్న పెద్దన్న వి - భీషణుతోడఁ    4890

బలికితివోనాఁడె - బ్రతుకులమీఁదఁ 

గలయాశ గంతయుఁ - గడకుఁ ద్రోచితిమి. 

నీకునై పుత్రుల - నెలఁతలఁ బాసి 

పోకార్చెదము ప్రాణ - ములు సంగరమునఁ 

జెప్పిన యంతయుఁ - జెల్లింతు ననుచు 

నప్పుడె తనసేన్య - మంతయు నటకుఁ 

బిలిపించి ప్రస్థాన - భేరి వ్రేయించి 

సలలిత దివ్యభూ - షణములు దాల్చి 

హోమకార్యాదికం - బుర్వీసురాలి 

యామున్నె కావించి - యాశీర్వదించి 4900

యక్షతలిడ నంది - యౌదల నుంచి 

రాక్షసేంద్రుఁడు వంప - రణకౌతుకమున 

ననుకూలమతి కుంభ - హనుమహానాదు 

లన సమున్నతుఁడు న - రాంతకుఁడనఁగ 

నలుగురు మంత్రులు - నలుగడఁగాచి

